
Een van die mooi verskynsels in ons taal is intensiewe vorme.  Dit 

teken ‘n beskrywende taal-prentjie wat maak dat mens presies kan 

verstaan wat bedoel word.  Dit vir jouself kan sien.

Die intensiewe vorm vir ‘nodig’ is geen uitsondering op hierdie reël 

nie: broodnodig.  Mens verstaan dadelik…

Nou is die vraag: Wat het JY broodnodig in jou lewe?  Wat is 

daardie honger wat jy nie kan stil nie, en wat doen jy om daardie 

gat te probeer vol maak?  Waarna strewe jy?  Wat jaag jou en wat 

jaag jy na?

Die Here Jesus kom openbaar Homself as die Brood van die Lewe 

en sê dat Hy die Een is wat in elke opsig vir ons voorsien – ons 

honger kan versadig.  Hy word die verpersoonliking van God se 

ewige en volmaakte voorsiening.

Jesus nooi ons uit om die brood te eet wat Hy gee en só versadig 

te word, maar hoe doen ons dit?

In die volgende paar weke, tot en met Pinksterfees, gaan ons juis 

dit ondersoek.  Ons gaan ontdek wat die konneksie is tussen 

Pinkster en brood en God se voorsiening en gaan ons aan die 

hand van die Pinksterfees ontdek wat dit vir ons beteken om die 

Brood van die Lewe te eet.

Daar is 'n paar maniere hoe jy aan hierdie reeks kan deelneem en 

ons wil jou uitnooi om soveel as moontlik daarvan te benut.

1. Eerstens wil ons jou aanmoedig om ons eredienste by te woon.  

Van 16 April tot 28 Mei gaan ons elke Sondag oor een van die 

temas gesels.  

Natuurlik gaan ons die hele reeks ook aanlyn op weskerk.co.za

beskikbaar stel.  So as jy een diens mis kan jy dit ook op die 

webwerf gaan luister.  Maar ons wil tog vir jou uitnooi om te kom 

deelneem aan die eredienste en deur die musiek, dekor en 

gemeenskap van gelowiges iets groters te kom beleef.

2. Oefen ook ons geloofsgewoontes (wat ons in ons vorige 

preekreeks weer vasgelê het) op 'n daaglikse en weeklikse basis in.  

Ons wil graag hê dat hierdie geloofsgewoontes op 'n praktiese 

manier deel sal word van ons daaglikse wandel saam met God en 

mekaar.  Hoe bly ek gewortel in God se Woord? Hoe groei ek nader 

aan God en aan die mense om my?  Wat moet ek doen om vrugte 

te dra?  Hoe gee ek skaduwee aan die mense wat daagliks oor my 

pad kom?  Hoe verheerlik ek die Skepper, nie net op Sondag nie, 

maar elke dag?

3. Ons wil saam soek na antwoorde op hierdie vrae in ons 

persoonlike stiltetyd, 

4. in ons gesinstyd en ook 

5. onsself elke week uitdaag om dit wat ons lees prakties uit te 

leef.

Hoe om die reeks ten volle te geniet:

Oggend (of 20 minute iewers in jou dag): 

• Gebruik een van die stiltetyd metodes op die volgende bladsy 

en fokus jou aandag op een van die teksgedeeltes van die 

week. 

• Vra jouself af watter invloed die teksgedeelte het op jou 

perspektief waarmee jy na jou dag kyk.

Aand (10 minute) – Nadenke en Gebed: 

• Kyk terug op die dag.  Laat jou dag soos 'n film voor jou 

afspeel.

• Het jy die iets van die teksgedeelte van vandag op 'n manier 

beleef? Praat met die Here daaroor. 

• In watter oomblikke het jy vandag die verste van God af gevoel?  

Vra die Here om jou te help met dit wat jy nodig het in daardie 

oomblikke en om jou te help dat jy sy teenwoordigheid juis ook 

daardie oomblikke sal beleef.

• In watter oomblikke het jy die naaste aan God gevoel?  Dank die 

Here vir daardie oomblikke in jou dag en vra Hom om môre jou 

oë oop te maak om meer van Hom te kan sien.

Daaglikse “Bly Gewortel” ritmes vir persoonlike stiltetyd: 

Visualiseer Metode: 

• Dink jouself in jy sit onder 'n boom op die mooiste plek moontlik. Jou “happy 

place”. As jy maklik toegang het tot 'n plek waar jy so lekker kan stil word, 

gebruik dit!

• Haal diep asem, en voel hoe die vars lug jou vul.

• Luister: wat hoor jy rondom jou?

• Jy het net jou Bybel by jou. Lees die teks rustig deur. 

• Probeer verstaan wat jy lees. Moet egter nie vashaak by wat jy nie verstaan 

nie. 

• Lees die teks 'n tweede keer deur. 

• Verbeel jou daar waar jy sit sien jy hoe speel die verhaal voor jou af. 

- In die verhaal: wat hoor/sien/ruik/proe jy? Hoe voel jy daaroor? 

• Wat staan vir jou uit? 'n Woord, beeld, frase, gevoel? Som dit vir jouself op in 

een sin. 

• Bid. Sonder om te hard te dink, praat met die Here. 

• Sê vir hom wat jy sien en hoor en voel. 

• Gee 'n oomblik van stilte en luister net. 

Kaarte Metode: 

'n Goeie manier om te kan vrae vra oor die teks is om dit aan die hand van die 

vier prentjies in 'n pak kaarte te doen.  Dit help ons om gefokusde vrae te vra.  

Dit help ons onderskei tussen feite, emosies, motiverings en aksies.

• Diamante: 

- Wat is die harde feite? Wat lees jy? 

• Harte: 

- Hoe voel jy daaroor? 

- Watse emosies kom na vore? 

• Graaf (Spade) 

- Delf bietjie dieper 

- Hoekom dink jy voel jy soos wat jy voel? 

- Watse faktore beïnvloed jou om so te voel? 

• Klawers 

- Hoe gaan ons vorentoe? 

- Wat gaan ek more doen met dit wat ek vandag beleef? 

- Hoe beïnvloed die teks my denke oor die toekoms?

Stiltetyd Metodes:

Die konneksies wat die Evangelie van Johannes maak tussen die manier 

hoedat God Homself in die Ou Testament openbaar en hoe Hy Homself 

in Jesus openbaar, is aangrypend. 

Een van die maniere waarop Johannes dit doen is deur die bekende "Ek 

is” uitsprake van Jesus.  Wanneer Jesus die eerste van hierdie 

uitsprake maak in Johannes 6:35 volg dit op die wonderteken van die 

vermeerdering van die brood, en maak dit Jesus se uitspraak nog net 

soveel GROTER!

Jesus sê vir hulle: “Ek is die brood wat lewe gee. Wie na My toe 

kom, sal nooit weer honger kry nie, en wie in My glo, sal nooit 

weer dors kry nie.”

Hy het net die vorige dag met 5 broodjies en 2 vissies meer as 5000 

mense kos gegee en daar het nog brood oorgebly.  Nou kom soek die 

skare weer wondertekens, want hulle het die vorige dag iets geproe 

wat hulle nie kan beskryf nie.

Maar Jesus se antwoord wys vir hulle dat waarna hulle soek nie deur 

fisiese brood versadig kan word nie, maar slegs deur Hom wat die 

lewende Brood is.

Jesus is die ware teken van lewe uit die Vaderhand, Ons moet in Jesus 

glo. Ons moenie, soos die skare besig bly met 'n brood in die teken nie, 

maar met die Teken in die brood.

Jesus
DIE EWIGE BROOD

OGGEND: 

Gebruik een van die stiltetyd metodes (bl. 4) om een van die week se 

Bybeltekste wat op die volgende bladsye verskyn te lees en skryf jou gedagtes 

neer. 

Ons tel met afwagting die dae af tot en met Pinksterfees en lees elke dag ‘n 

teks wat ons help om die betekenis daarvan beter te verstaan.

Persoonlike Stiltetyd
BLY GEWORTEL

AAND:

Gebruik die riglyne op bl. 3 om na te dink oor jou dag en met die 

Here daaroor te praat.  

Praat vanaand met die Here oor jou persoonlike drome en vrese.  

Waarna honger en dors jy? Wat is volgens jou nodig om daardie 

gat te vul? Vertel vir die Here daarvan en vra Hom om jou te help 

en jou in die regte rigting te stuur en jou oë oop te maak vir die 

pad wat HY wil hê jy op moet wees.

Skriflesings

1Hierna het Jesus na die oorkant van

die See van Galilea toe gegaan, wat

ook die See van Tiberias genoem

word. 2'n Groot klomp mense het

agter Hom aan gekom omdat hulle

die wondertekens gesien het wat Hy

aan die siekes gedoen het. 3Jesus

het toe teen die berg opgegaan en

met sy dissipels daar gaan sit.
4Die paasfees van die Jode was naby.
5Toe Jesus rondkyk en sien dat 'n

groot klomp mense na Hom toe

aankom, sê Hy vir Filippus: “Waar kan

ons brood gaan koop sodat die

mense kan eet?”
6Dit het Hy net gesê om hom op die

proef te stel, want Hy het self goed

geweet wat Hy gaan doen.
7Filippus antwoord Hom toe: “Twee

honderd mense se dagloon is nie

eers genoeg om elkeen van hulle 'n

stukkie brood te laat kry nie.”
8'n Ander dissipel, Andreas, die broer

van Simon Petrus, sê toe vir Hom:
9“Hier is 'n seuntjie met vyf garsbrode

en twee vissies; maar wat is dit vir

so baie mense?”
10Toe sê Jesus: “Laat die mense gaan

sit.”

Daar was baie gras op daardie plek

en die mense het gaan sit. Die mans

alleen was omtrent vyf duisend.
11Daarna het Jesus die brood

geneem, God daarvoor gedank en dit

uitgedeel aan die mense wat daar

gesit het, en net so ook soveel van

die vis as wat hulle wou hê.
12Nadat die mense versadig was, sê

Hy vir sy dissipels: “Maak die stukke

bymekaar wat oorgebly het sodat

daar niks verlore gaan nie.”
13Hulle het dit toe bymekaargemaak.

Daar was twaalf mandjies vol met die

stukke wat van die vyf garsbrode

oorgebly het nadat die mense klaar

geëet het.
14Toe die mense die wonderteken

sien wat Jesus gedoen het, het hulle

gesê: “Hy is werklik die Profeet, die

Een wat na die wêreld toe moes

kom.”
15Toe Jesus merk dat hulle Hom met

geweld wil kom koning maak, het Hy

verder die berg op gegaan, Hy

alleen.

JOHANNES 6:1-15

22Die mense wat oorkant die see was,

het gesien dat daar net een skuitjie

is en geweet dat Jesus nie saam

met sy dissipels in die skuit geklim

het nie, maar dat hulle alleen

weggevaar het. Die volgende dag
23kom daar toe ander skuitjies van

Tiberias af aan naby die plek waar

die mense die brood geëet het

nadat die Here daarvoor gedank het.
24Toe die mense sien dat Jesus nie

daar is nie en sy dissipels ook nie,

het hulle in die skuitjies geklim en

na Kapernaum toe gevaar op soek

na Jesus. 25En toe hulle Hom oorkant

die see kry, vra hulle vir Hom: “Rabbi,

wanneer het u hierheen gekom?”
26Jesus antwoord hulle: “Dít verseker

Ek julle: Julle soek My, nie omdat julle

die wondertekens gesien het nie,

maar omdat julle van die brood

geëet en versadig geword het. 27Julle

moet nie werk vir die voedsel wat

vergaan nie, maar vir die voedsel wat

nie vergaan nie en wat ewige lewe

gee. Dit sal die Seun van die mens

vir julle gee, want God die Vader het

Hom die mag daartoe verleen.”

28Hulle vra Hom toe: “Wat moet ons

doen om te doen wat God van ons

verlang?”
29En Jesus antwoord hulle: “Wat God

van julle verlang, is dat julle moet

glo in Hom wat Hy gestuur het.”
30Hulle sê toe vir Hom: “Watter

wonderteken kan u doen sodat ons

dit kan sien en in u kan glo? Wat

gaan u doen? 31Ons voorouers het

manna in die woestyn geëet, soos

daar geskrywe staan: Hy het aan

hulle brood uit die hemel gegee om

te eet. ”
32Jesus het hulle geantwoord: “Dít

verseker Ek julle: Dit is nie Moses wat

vir julle die brood uit die hemel

gegee het nie, maar dit is my Vader

wat vir julle die ware brood uit die

hemel gee. 33Die brood wat God gee,

is Hy wat uit die hemel kom en aan

die wêreld die lewe gee.”
34Hulle sê toe vir Hom: “Meneer, gee

ons tog altyd hierdie brood.”
35Maar Jesus sê vir hulle: “Ek is die

brood wat lewe gee. Wie na My toe

kom, sal nooit weer honger kry nie,

en wie in My glo, sal nooit weer dors

kry nie.

JOHANNES 6:22-35



Deel met mekaar: 

• Hoe was jou dag gewees? 

• Wat was jou die lekkerste gewees? 

• Wat was nie so lekker gewees nie? 

• Wat is jou gunsteling ding om op ‘n broodjie te eet?

Bid saam: 

• Vra iemand wat graag wil om te bid.  Bid vir julle gesin dat die Here vir 

elkeen alhoemeer sal wys dat Hy vir ons genoeg is.  Vra die Here om vir ons 

te wys hoedat Hy in elke een van ons behoeftes voorsien.  

Luister, lees en gesels: 

• Lees Johannes 6:28-35 hardop saam.  As daar meer as een vertaling 

(Afrikaans of Engels) naby is, lees die teks gerus in 'n ander vertaling ook.

• Laat elkeen die teksgedeelte stil op hulle eie weer deurlees.

• Vertel vir mekaar wat elkeen in die teks hoor/oplet/oor wonder.

• Wat leer hierdie gedeelte ons oor Wie Jesus is?

• Watter deel van die teks is vandag vir jou AMAZING?

Vragies vir die gesin: 

• Wat beteken dit vir jou dat Jesus die “Brood is wat lewe gee”?

• Wat dink jy beteken dit om daardie Brood te eet?

• Hoe help die beeld van die brood jou om te verstaan hoe God vir ons sorg?

• Hoe help die beeld van die brood jou om te verstaan hoe ons in God moet 

glo?

Uitdaging vir die week:

Kyk of jy hierdie week elke keer as jy brood eet – of dit nou by die skool, by die 

werk of by die huis is – kan onthou om daaraan te dink dat Jesus vir jou gesterf 

het en vir Hom dankie te sê daarvoor.

Kyk of jy met elke ete hierdie week nie net voor jy eet kan bid nie, maar bid ook 

NA elke ete:

“Dankie Here dat U ons liggame so gevoed het. Voed ook ons siele met 

die Brood van die Lewe en vergewe ons ons sondes, om Christus wil. 

Amen.”

Gesinstyd
GROEI NADER

